
Shataparadha Stotram

શતાપરાધસ્તોત્રમ્

નારદ ઉવાચ -

નાપરાધાંશ્ચરેત્ ક્વાપિ વિષ્ણોર્દેવસ્ય ચક્રિણઃ ।
ઇતિ ત્વયોદિતં પૂર્વં તાનાચક્ષ્વ મમાધુના॥
જ્ઞાત્વૈવ વિનિવર્તન્તે પણ્ડિતાઃ પાપબુદ્ધિતઃ(પદ્ધતેઃ) ।
તસ્માત્ તત્કર્તૃકાનાહુર્માધવો યૈર્ન તુષ્યતિ॥
બ્રહ્મોવાચ -

અપરાધસહસ્રાણિ ક્રિયન્તેઽહર્નિશં   નરૈઃ ।
વક્તું તાન્ કઃ ક્ષમો લોકે તસ્માન્મુખ્યાનહં બ્રુવે॥ ૧॥
જ્ઞાત્વા વૈ વિનિવર્તન્તે પણ્ડિતાઃ પાપમાર્ગતઃ ।
નિવૃત્તિં  માનવા યાન્તિ તદ્વિષ્ણોઃ પરમં પદમ્॥ ૨॥
અસ્નાત્વા દેવપૂજાયાઃ કરણં શઙ્કયા વિના ।
દેવાલયે પ્રવેશશ્ચ દીપહીનાલયેઽપિ ચ॥ ૩॥
અપ્રક્ષાલિતપાદશ્ચ પ્રવેશોઽભિમુખાગતિઃ ।
ગોમયાનનુલિપ્તે ચ દેશે દેવસ્ય પૂજનમ્॥ ૪॥
અપ્રક્ષાલ્ય ચ પુષ્પાણિ પ્રક્ષાલ્ય તુલસીં  વિભો ।
પ્રલપન્ દેવતાપૂજા ગન્ધવર્જિતપૂજનમ્  ॥ ૫॥
અઘણ્ટાદેવતાર્ચા ચ મુખફૂત્કૃતવહ્નિના ।
ધૂપાર્તિકાર્પણં   વિષ્ણોઃ સ્તોત્રપાઠં વિના તથા॥ ૬॥
નિર્માલ્યોદ્વાસનં વસ્ત્રાશોધિતાગ્ર્યોદકાહૃતિઃ ।
અગ્ર્યોદકે નરચ્છાયાપતનં ચાભિષેચનમ્॥ ૭॥
અગ્ર્યોદકે નખસ્પર્શો જાનુજઙ્ઘાવલમ્બનમ્  ।
દેવોપકરણસ્પર્શઃ પદા નારીનરૈસ્તથા॥ ૮॥

અધૂતવસ્ત્રૈરસ્નાતૈર્નૈવેદ્યસ્યાપિ પાચનમ્ ।
અનાચ્છાદ્ય તુ કુમ્ભસ્ય મુખમગ્ર્યોદકાહૃતિઃ॥ ૯॥
અભક્ષ્યભક્ષણં વિષ્ણોરભક્ષ્યસ્ય નિવેદનમ્ ।
કેશશ્મશ્રુનખસ્પર્શહસ્તાભ્યાં દેવસ્પર્શનમ્॥ ૧૦॥
અન્યાવશિષ્ટવસ્ત્રસ્ય દેવતાનાં સમર્પણમ્ ।
હીનવસ્ત્રાર્પણં વિષ્ણોર્નીલવસ્ત્રસમર્પણમ્॥ ૧૧॥
અધૂતવસ્ત્રપૂજા ચ નિષિદ્ધાન્નનિવેદનમ્ ।
અષ્ટાક્ષરોપદેશાચ્ચ ઋતે દેવાર્ચનં તથા॥ ૧૨॥
ચૌર્યાહૃતાનાં પુષ્પાણાં દેવાનાં ચ સમર્પણમ્ ।
અન્યાવશિષ્ટપર્યુષ્ટમ્લાનપુષ્ટસમર્પણમ્॥ ૧૩॥
છિન્નભિન્નાતિરિક્તાનાં પુષ્પાણાં ચ સમર્પણમ્ ।
સ્વાઙ્ગભૂગલિતાનાં  ચ નિકૃન્તનાં  સમર્પણમ્॥ ૧૪॥
વસ્ત્રાર્કૈરણ્ડપત્રેષ્વાહૃતાનાં સમર્પણમ્ ।
નિર્ગન્ધકુસુમાનાં ચ તુલસીરહિતાર્ચનમ્॥ ૧૫॥
લોકવાર્તાં વદન્ વિષ્ણોર્નિર્માલ્યસ્ય   વિસર્જનમ્ ।
અર્ચને વર્જનં ષટ્કમુદ્રાણાં મુનિસત્તમ॥ ૧૬॥
એરણ્ડતૈલદીપશ્ચ પઞ્ચસંસ્કારવર્જનમ્ ।
ભૂત્વા શૂન્યલલાટશ્ચ દેવતાયાઃ પ્રપૂજનમ્॥ ૧૭॥
સામ્યેન શઙ્કરાદ્યૈશ્ચ પૂજા વા સમકાલતઃ ।
તુલસીપદ્માક્ષમાલાનાં તથા કણ્ઠે ત્વધારણમ્॥ ૧૮॥
ઉત્તરીયપરિત્યાગઃ પવિત્રગ્રન્થિવર્જનમ્ ।
અકચ્છઃ પુચ્છકચ્છો વા દેવતાયાઃ પ્રપૂજનમ્॥ ૧૯॥
પાખણ્ડીનાં ચ સંસર્ગો દુઃશાસ્ત્રાભ્યાસ એવ ચ ।
નરસ્તુતીનાં શ્રવણં નરસ્તુત્યા ચ જીવનમ્॥ ૨૦॥
પૂજ્યસ્તુતિપરિત્યાગઃ સચ્છાસ્ત્રાભ્યાસવર્જનમ્ ।
શ્રવણં વિષ્ણુનિન્દાયા ગુરુનિન્દાશ્રુતિસ્તથા॥ ૨૧॥
સત્પુરુષનિન્દાશ્રવણં સચ્છાસ્ત્રસ્યાપિ નારદ ।
દેવસ્ય પૂજાસમયે બાલાનાં લાલનં તથા॥ ૨૨॥

વ્યાસઙ્ગો  દેવતાર્ચાયાં કેશાદીનાં વિસર્જનમ્ ।
આજ્યાભિઘારહીનસ્ય નૈવેદ્યસ્ય સમર્પણમ્॥ ૨૩॥
આલસ્યાદ્દેવપૂજા ચ તુચ્છીકૃત્ય તથા વિભો ।
મલં બધ્વા દેવપૂજાઽજીર્ણાન્નેનાર્ચિતં   વિભો॥ ૨૪॥
દેવસ્ય પૂજાસમયે વિદિત્વાઽઽગમનં સતામ્ ।
અનુભ્યુત્થાનમાર્યાણાં પરિત્યાગશ્ચ કર્મણામ્॥ ૨૫॥
શઠત્વાચ્છ્રવણં  વિષ્ણોઃ કથાયાઃ પુરુષર્ષભ ।
પુરાણશ્રુતિસમયે તામ્બૂલાદેશ્ચ ચર્વણમ્॥ ૨૬॥
ગુરોઃ સમાસનારૂઢઃ પુરાણશ્રવણં તથા ।
અશ્રદ્ધયા પુરાણસ્ય શ્રવણં કથનં તથા॥ ૨૭॥
દિનાપનયનં લોકવાર્તયા ગૃહચિન્તયા ।
નમસ્કારાત્ પરં વિષ્ણોર્ધૂલિધૂતાવધૂનના॥ ૨૮॥
આર્દ્રવસ્ત્રેણ દેવસ્ય પૂજાયાઃ કરણં તથા ।
એકાદશીપરિત્યાગઃ પર્વમૈથુનમેવ ચ॥ ૨૯॥
પુંસૂક્તમપઠિત્વા ચ દેવપૂજાસમાપનમ્ ।
આદાવન્તે સહસ્રાણાં નામ્નાં પાઠવિવર્જિતમ્  ॥ ૩૦॥
અહુત્વાવાઽપ્યદત્વા  વા ભોજનં ઋષિસત્તમ ।
પુણ્યકાલાતિશયિતદેવપૂજાસમર્પણમ્॥ ૩૧॥
ભોગે નિવેદિતાન્નસ્યહ્યન્યદેવાર્પિતસ્ય   ચ ।
વિષ્ણોશ્ચ સ્થાનરહિતો ગ્રામવાસશ્ચ પણ્ડિતઃ॥ ૩૨॥
સત્સઙ્ગમવિહીને  ચ વિષ્ણ્વન્યન્નામધારણમ્ ।
નિત્યં સકામપૂજા ચ દેવોપકરણૈસ્તથા॥ ૩૩॥
સંસારયાત્રાકરણં તથા વૈ દેવમન્દિરે ।
શયને મિથુનીભાવઃ શઙ્ખવર્જિતપૂજનમ્   ॥ ૩૪॥
દેવતાભિમુખઃ પાદપ્રસારો મુનિસત્તમ ।
અવૃન્દાવનગેહે ચ વાસો વ્રતવ્યતિક્રમઃ॥ ૩૫॥
તુલામકરમેષેષુ પ્રાતઃસ્નાનવિવર્જિતમ્   ।

પૂજાન્તે દેવદેવસ્ય મુખવસ્ત્રાસમર્પણમ્॥ ૩૬॥
બ્રહ્મપારપરસ્તોત્રાપઠનં ત્વિતિ નારદ ।
અપરાધશતં ચૈતન્મહાનર્થસ્ય સાધનમ્॥ ૩૭॥
જ્ઞાત્વા પુંસા પરિત્યાજ્યં વિષ્ણોઃ પ્રીતિમિહેચ્છતા ।
અન્યથા નરકં યાતિ વિષ્ણોર્માર્ગં ન પશ્યતિ॥ ૩૮॥
શતાપરાધમધ્યાયું યો વા પઠતિ નિત્યશઃ ।
તસ્યાપરાધશતકં સહતે વિષ્ણુરવ્યયઃ॥ ૩૯॥
વિષ્ણોર્નામસહસ્રં તુ યો વા પઠતિ નિત્યશઃ ।
તસ્ય પુણ્યફલં ધત્તે પઠતસ્તુ દયાનિધિઃ॥ ૪૦॥
॥ ઇતિ શ્રીગરુડપુરાણે બ્રહ્મનારદસંવાદે શતાપરાધસ્તોત્રં સમ્પૂર્ણમ્॥

